
GROOT JOHANNES EVANGELIE BOEK 6:9  
Die aanklag van EliJaH  

9:1 EK sê: “EliJaH, My wegbereider, wat die weg vir My 
gebaan het! Watter klagte het jy in te bring teen 
hierdie dienaars van die tempel?”  

[2] ELIJAH sê: “Meester, Moses het alles gesê! Met 
hom het die tempel opgehou om `n huis van Elohim te 
wees; die tempel is nou niks anders as `n rowers- en 
moordenaarsnes nie. Aan die Jordaan het ek dit 
haarfyn en sonhelder aan hierdie mense duidelik 
gemaak en met die korrekte bewyse gestaaf. Toe hulle 
egter gesien het dat hulle nie in staat was om ook 
maar iets tot hulle verdediging aan te voer nie en toe 
hulle goed besef het dat hulle onweerlegbaar voor die 
volk ontmasker was en beskuldig was van elke 
moontlike ongeregtigheid teenoor U, o Meester, en 
teenoor die volk, het hulle openlik gelag en my as `n 
vrome dwaas was bestempel, na wie mens wel `n paar 
uur kan luister om te kan lag; maar in die geheim het 
hulle nogtans die volk bedreig, indien hulle my leer vir 
iets meer sou aansien as belaglike waansin.  

[3] Heimlik het hulle egter steeds meer vol woede 
geword, omdat hulle gemerk het dat die volk my tog 
as `n profeet beskou en vereer het, boete gedoen en 
hulle laat doop het. Hierdie verdorwe boosdoeners in 
die heiligdom van Elohim het maar al te gou gemerk 
dat ek by hulle die byl aan die wortel gelê het en dat 
daardeur die einde van hulle boosaardige heerskappy 
voor die deur gestaan het. Toe het hulle Herodus 
omring en allerlei algeheel onware argumente en 
bose, slinkse streke gegee dat ek die grootste gevaar 
vir sy gesag sou inhou. Herodus kon dit weliswaar nie 
insien nie, omdat hy bindende ooreenkomste met 
Rome gehad het wat hy steeds punt vir punt nagekom 
het en daarom in ongunstige voorvalle dan ook 
onvoorwaardelik volgens ooreenkoms kon reken op 
Romeinse beskerming. Maar dit het hom alles niks 
gehelp nie, hulle het Herodus so lank bestorm, dat hy 
my gevange geneem het.   

[4] Toe ek eenmaal gevange was, maar my studente 
nogtans nog vrye toegang tot my gehad het, kon hulle 
Herodus nie meer lastig val nie; hulle het egter wel 
gemerk dat my leer geweldig deur my studente 
uitgebrei het. Hierdeur het hulle wrok en woede van 
uur tot uur groter geword en deur die boosaardige 
moeder van die mooie Herodias het hulle dit in 
gedagte gekry, as Herodus `n guns van hom sou vra 
waarby hy met sy gebruiklike eed ook sy woord as vors 
sou gee, niks anders as my hoof sou vra nie. Daarvoor 
sou die moeder in die geheim tienduisend pond goud 
uit die skatkis van die tempel ontvang. Die mooie 
Herodias het egter haar bedenkinge oor hierdie eis 

gehad, wat sy as te erg beskou het, omdat sy goed 
geweet het dat Herodus heimlik van my gehou het; 
maar daar het `n bose gees in die bejaarde vrou 
ingevaar en aan haar onthul dat ek die onsuiwer 
liefdesverhouding van Herodus nie goedkeur nie en 
hom daarvan wou afbring. Dit het dan ook Herodias 
baie teen my opgemaak, sodat sy daarna op die fees, 
na herhaalde aandrang van haar moeder, wat heimlik 
omgekoop was, my hoof geëis het, wat Herodus baie 
treurig gestem het, - maar omdat hy nou eenmaal die 
eed gesweer het, moes hy dit ook hou en ek is dan ook 
in die gevangenis onthoof.  

[5] Toe die tempeldienaars dit gehoor het, het daar `n 
luide gejubel onder hulle uitgebreek en hulle het 
dadelik begin om die volk wat in my geglo het, soveel 
moontlik te vervolg. - Dit, o Meester, is met weglating 
van alle bysake, wat in elk geval al te bekend is aan U, 
die vernaamste kenmerk van hulle algehele 
verdorwenheid en ek kla hulle daarom nou by U aan! 
Maar U alleen is die Meester van ewigheid; rig U hulle 
volgens U oneindige mag, wysheid en regverdigheid! 
Laat net U gewyde wil geskied!”  

[6] Daarop sê EK: “Ja, so is dit! Daar was daarby 
weliswaar nog `n aantal ander omstandighede, wat Ek 
Self by geleentheid vermeld het en waaroor ook ander 
oog- en oorgetuies in My teenwoordigheid gespreek 
het; maar dit is die eintlike, diepste kern van hulle 
meer as helse slegtigheid! Maar nou rig Ek My tot 
julle, wat My getrouste profete en nou engele in My 
hemel is en Ek vra aan julle, of julle hierdie groot 
misdadigers in My heiligdom die groot onreg wat hulle 
aan julle begaan het, kan vergewe.”  

[7] BEIDE sê: “Ja, Meester; want net U is immers die 
versoening vir ons almal! Verlig hulle egter in U groot 
barmhartigheid, sodat hulle sal insien hoe groot hulle 
verdorwenheid is!”   

[8] Daarop het beide op My verborge wenk verdwyn 
en ons was weer alleen.  

